
Colosenses .
Juu'la™ ga“sii” Paa’ kih' ggh’ jne’
hi~ chaa™ Colosas

1Jnd” Paa’laan' apdstol kyaa'Jesucristola” hyoh~
dsé' Dio. Kyaah’ Timotéa ggh' jne’ siin” kyah' hnah’,
2hi~ tdah’ jwii~ Colosas. Laah' hndh” na~jngéé' hi
mi~teh' ba” hnah’, kih' he” ma-laah' hndh” koo~
kyaah’ Cristo. He"ja™ ngiin” kih' Dio hi~ laa' Taa
jnén" hi” ngiin” kih' Jesucristo Dsa"jggh' jndn’, wa’
kway” 147jé" he™ llu' kyah' hndh” hi* wa’ jmeey” hii’
tii’ kyah' hnah”.

Ga’kwa’ Paa’ti'hmaah’kih' Dio

3La7jé" jilh™ ma’ ngii’ jnddh’ kyah' hnadh’, kwa~
jnddh' t‘hmaah” kih' Dio, Jmii~ Dsa“jggh' jnan’
Jesucristo. 4 Jééh” ma~tééh' jnddh ' juu' he”
ma~dsoo” hoh” hndh” kih" Cristo Jesus hi” hnaah”
hndh”14°jéé” hi- na-jngéé'. 5Jmeeh™ hndh"1d%ja",
jééh” ma~cha™ ba” o7jgh” dsé~ kyah' hndh” he”
hfiah” hndh” heeh™ he™ hgg™ Dio gyuuh' jmi-gyuu™.
Ganueh™ ba’ hndh” ha” 14" 1a' he™ 0”jgh™ dsé™ la~
14" ma’gaheeh hndh”ju'dsoo’,ja"ba’ju'hméé” kih'
Cristo. ¢ Ga’lloo'juu' na™ 14~ ga’té” jee’ tddh’ hnah’,
jaba’1a"koo™ ngoo'ld’kaa™ 1d7juh’ jmi gyuu™. Hi"
ld’kaa~ jee’ dsa”kway” juu' na-, le” llu’ kih' dsa”
hi"ld%ja” ngoo' ba’ ta” cha'né’, ja"ba’1a"koo™ ga’la’
kyah' hndh” 18" ma’ to'né& ganush™ hndh” hi”
ga’la'ngééh” hndh” ha” koh”sa”llu' dsé' Dio kyaah’
jne’. 7 Ga'la‘tééh” ba” hndh” juu' na-, 14~ ma’

ga hlééh' Epafra hndh’, ggh' jne’ hi~ hnda" jndah
', hi~ jmee” ta’ ko~jgh” kyaah’ jnddh' hi” mi~te' bih"
la7jé" ta” kih' Cristo, jee” kyah' hndh” ka~ldh”. 8 Hi~
he” gajmeeh’ juu' kyaa' jnddh' he™ tddh” hnah’
hnaah” hndh” ggh' kyaah” be” kih' Jmi~lle” Na~-jngii

Ga'ngii’ Paa’kih' Dio mah'kway' be” kih' ggh'jne’
9He"ja” 14" ma’ ga“tééh’' jnddh' juu' kyah' hndh’
sa” ma "ty jnddh’ ngii’ jnddh’ kih' Dio mah' wa’
kwééyh' hndh” huw'dsé™ 1lu' he™ ja" gyush', la jwé’
ja- la'fieh” hndh” kwee™ ha™ 1&~ hnegy' hiiiiy’.
10 Ldja” ngii’ jnddh’' kyah' hndh” mah' go'taah’
hndh” 1a°koo~ lle* kih' hi~ laa' kyaa' Dsa jggh'
jnén’, hi” jmeeh' hndh” tdd” ba’1a"jé” he~ tih™ dséy".
Ma‘ja” ga’ jmeeh’ hndh” 147jé" he™ 1lu' jmah’ hi”
la"kyuuh™ hndh” Dio cha"ga'miih™ koo™ h&d” koo~
héd’. 11 Hi" wa’ tééh” hndh” be” kih' Dsa~jggh' jndn’
hi~ cha™ ga’la’jé” be” kih' mah' kwééh' hoh” hnah”
kih' 147jé” he™ dsa™ngééh” hndh” hi” 1d“jgh™ hoh”
hnah” cha“ga'miih~ kyaah” dsa”. 12 Hi" wa’ jéé-
hoh” hndh” kwa’ hnah” ti‘hmaah’ kih' Dio hi~ laa’
Téa' jnédn hi~ ga'milluu'jne’mah’hfiah™jne heen”
jee’ 00” ya'jwii' jee’ jnd” wa’je” ko jgh” kyaah’ jee’
1a°jéé” hi~ na“jngéé'. 13 Jéeh’, ga’lady' jne” he”
ma’ tgghn” jee’ na"hoo~ jee’ ma” jmee” hi~sa’llu’
hih” jnédn" hi® ga“taayh™ jne’ goo~ Jooy” hi~ hnaay'
cha"miih™ mah' hi~ he” ba” jaa' jne’ 1a"hih” kiyh'.
14 Ga’laayh” jne’ ta’la” kih' Jooy” hi~ ga“tuu™ jma~
kih'. Kyaah” he™ ja~ ga'kooy' dséy' kih' dso’kye~
jnan’.
Jaa~ Cristo ba’laa' jogh' kih'jee’ li‘jéé*

15 Cristo laa’ koo~ heeh” kyaah” Dio hi~ sa
téé' jne” jéén’. Jdd' ba’ ma chaay”, he’ja~ laay’
toné kih' he™ ja ga’ ga'n@g'. 16 Ta’la” kih' Cristo
ga’jmee” Dio ga’la’jé” go"te” he™ cha™. Ga'jmeey’
147jé” he™ cha™ gywuh' hwa', 1d7jé” he™ jnd” kyaah’
he™ sa” jnd”. Ga’jmaay' la“jéé” néé' dsa"ta’” hi-
méh’, hi~ kaah’. Ko~jgh” kyaah’ Jooy’, ga“jmeey’
ga’la’jé" ba he™ cha™ hi" ga’la’jé” ba"la' kih' Jooy”
ka~lah’. 17 Ma-gya'bih'jaad’,ja"ga’ ga’la'la"jé” he”
cha™ hi” kyaah’be” kiyh' ngoo'ba’ na’jnad” ga’la“jé"
he™ ga’jmeey’. 18 Hi~ he” na™ kye™ né” kih' gwah".
Hiiii” bih' laay’ to™né&’ jee’ kih' jee’ 147jé€", hi” hifiii’
bih'hi~ ga’la’jiih' to'né” jee’ kih' hi- na“juu’, mah'
ld%ja~ leey” jogh' kih'jee 147jéé". 19Jééh’, gatih' ba’
dsé' Dio he™ laa’ Cristo kwee™ 14"koo™ laay' hiiiiy’.
20 Hi" ga“tih' ba’ dséy' he™ ga‘jeeyh™ juu' he™ ma’
cha™ gyush' hwa'. Ga'mi'llaay™ go"te” he  ma’ 44"
jne” kiyh', ta’la” kih" Cristo hi~ ga™tuu~ jma~ kih'
dsoh” hma~cru”mah'la ja™ hii'tii’ jndn' kyaah’ Dio.

21744" ma’ laah' hndh” 18°koo~ dsa™ chaa™ uy/,
sa” ma’ jwah” hndh” kyaah” Dio. Jééh’, huu'dsé”
hliih' jmah’ ba” ma” kyeh” hnédh’, hi® he~ hliih'
jmah’ ba” ma” jmeeh™ hndh”. Pero na' ma~jeeh”
bih'juu' kyah' hnédh’, 22ta’la” kyaah” jmi ngo’ kih'
Jestds. Ga’juuy' mah' mi~“jnddy” hndh” na~jngééh’
hndh” chanéy, mo“so” cha™ dso’kye~ kyah' hndh’
hi" mo“so” cha™ ga” he™ na”bddh' hndh” ni” miih".
23 Pero hneg'1d° ma~dsoo’ na” ba” hoh” hnédh” kih'
Jesus hi” ta” wa’ gaa hoh” hndh” 07jgh™ dsé™ he”
kyeh” hndh” kih' juhméé” he” ma nush™ hnih’,
jaba” juhméé” kih' Jesus he™ kwa” dsa~ lé‘kaa'

1d"juh’ jmi"gyuu”. Hi"18ja” jnd" ka"lah" na"hfiaan’
kwan'juhméé” na".

Ga’kwa’ Paa’juu' he” ma’na"hmdad’jad'

24 Chaa™ ba” jnd” llu' kih' he™ jéén™ wii” kyah'
hndh’. Hi" ngoo' ba’jnd” jéén~ wii” kyaah” jmi ngo’
kin® mah'1d7ja™ hflaa” ha™ koh” wii” he™ jéé~ Cristo
kih' hi~ laa" kyaay’, jne” hi~ laa’ gwah™ kiyh"
25Hi" ga“hfiaa’ Dio jnd” mah' kwan' be” kih' gwah".
Ga’jmeey” mada” he™ mijnddn' na"hfiaa' 147jéé"
juu'kiyh'jee’kyah' hnédh’. 26 Ma’na"hmaéa ba’ juu'
ja~llo’joo’. Pero na' ma mi-jnddy” juu'ja~ kih'hi~
na“jngéé' kyaay'. 27Kih' hi~ he” ba’ ga“tih' dsé’ Dio
mi~jnda” juu' he” ma’ na"hmé&i’. Peer” jnaah'la’
juu'ja~ kih'lad%jéé" dsa” hi~ sa”laa’ judiu, he~ jah’
la"la": Cristo jmee” ko jgh” kyaah’jne’. He"ja na~
kye’ jne’ 0"jgh™ dsé~ dsa'tooh’ jne” ya“jwii' kiyh'.

28 He"ja” na” kwa~ jndah' juu' la- kih' 1a7jé¢"
dsa”. HIééh'jnddh' hi mi'téé' jnaah' dsa-, kyaah’
cha miih™ huw’dsé” llu', mah' ngéé” jnih” kih' Dio
1d%jaa” 1a’jaay ", lluuy’ go~te”, laay’ koo™ ba“kyaah’
Cristo Jesus. 29 He"ja~ kwan™ be” jmeen” ta’" la,
kyaah”be” he™ kwa™ Cristo. Ha™ koh” be” sa” cha~
kih'hi~ kyah’ja” jna”.

1Hnoon'la fieh’ hndh” he™ jmeen™ ta’la™, 1a7jiih'
jee’ 1e”, he™ Ilu' kyah' hnah’, hi* kih' 147jéé" hi~
tddh’ Laodicea ka~1ah” hi“1a"ja~ kih'147jéé" hi~ sa”
ga’ ma~jéé” jnd”. 2La%ja” jmeen” mah' wa’ cha”
cha”ga'miih~ be”kih'147jé€", hi” hnoon' wa” hnééy
' ggyh” mah' wa’ le” koo™ ba” huw'dsé~ kih' jee’

la7jéé". Hi" hnoon' wa’ la ngééy” na"hfiaa' 1a"jéé"
mah' kwa' jwé' 1a"’kysuyh™ he™ ma’ na"hmaé’ kih'
Dio, hi~ he” he” Cristo. 3 Jaa™ hiiii” bih' cha-
huw'dsé™ llu' kiyh'. Jaa~ hiiii” bih' ngééy” ga’lajé”
go'te'. He™ ja~ ba” kyee” jnidn' cha"ga'miih™ pero
na"hmdaad ba” he™ ja~ ta’ko7jiih' sa” ga’ ma~heeh
jnih’. 4 Ma“jwééhn' hndh” 1d"ja~ mah' ni” jaa~
sa” mi“gaa” hnah” kyaah” juu' na’hfiaah' ha~ 18~
jee”leeyh™ hndh’. 5 Ma'ke™ sa” gyan” kyaah” hndh”
ko~jgh’, ma’ra™ he™ lle' ba’ dsén” hnah’. Peer”
chaan™ llu' kih' he” ma nuun' tddh’ hndh” kwee~
kyaah” koo™ néé' ba” huw'dsé™, hi" 14"ja™ ngoo' ba’
dsoo” hoh” hndh” kih' Cristo.

Juu'kih' Cristo ba’jmdad’' jndn'

6 Heh'ld5ja", ja“ba’ 1da’koo~ ga*heeh' hndh” kih'
Jesucristo Dsa“jggh' jnin’, ja~ba” ldja~ go naad”
hndh” kyaayh' ta” chané’. 7 Hngg' jadh' hndh” koo~
hweh™ kyaayh’. Lajwé” ja~, leeh” hndh” 1a"koh”
chaah' hma~he” ma chooh™jmoo'. Ld“ja~ld cha~
be” kyah' hndh” gondih' hnidh” ta” chané” 1a"koh”
gami‘téé” dsa” hnidh”. Hi® hngg' kwah' hnih’
cha miih~ ti'hmaah’kih' Dio.

8 Leeh” hnéh' mah' ni”* jaa~ sa” mi“gaa” hnah’
kyaah ]uu kaah la"koo~ gwa huw'dsé™ kih' dsa”.
Sa” ]maa ta’ ]uu he™ ma~téé' dsa™ hlééh” kih' he~
cha™ jmigyuwu la™. Sa” gwa” kih' Cristo juu'ja”.

9Jééh’, ja ba’1ld’koo™ laa' hiiii” Dio, ja"ba’ ld“ja"
laa’ Cristo hi~ ga’léé' ngo'. 10 Hi" 1a"jé" go~te'
he~ cha™ kih' Dio, la' kyah' hndh” ka~1ah” kih' he~
ma~laah'hndh” koo~ kyaah’ Cristo hi~ kye™ né kih'
jee’1a"jéé" hi~ laa'ta’jush™ hi~ chaa™ gyuwuh'. 11 Hi"

kih' he™ ma~laah' hndh” koo kyaayh he~ja~ la’
la"koo™ he~ ga “wih” ]rm ngo 'kyah' hnéh’. Pero sa”

la'l1d°koo™ téé' dsa™ jmee”. Cristo ba’ ga“jfiuuh’ he”

hliih' he” ma’ h& tuh~hoh” hnédh’, he“ja” ma~laah'’
hndh” kwaat™ 1a°koo™ he™ ga*wih” jmi ngo" kyah'
hndh” 14" hnggy' hiliiy’. 12 Hi" 14~ ma’ ga'saah”
hndh” jmii~, 14°koo™ he~ ga*haah' hndh” kyaayh’
hi* ga’la“jiih® hndh” ka~ldh” kyaayh’, 1a’llu’ he-
ma-dsoo” hoh’ hnédh’ cha™ ba” be’ kih' Dio he~

kyaah” ga'mi ]11yh Cristo jee” kih' hi~ na~juu’
13 Hi" 1a’koo™ ma’ tddh” hndh” na“juuh’ hnah’
kwaat~ kih' dso’kye™ hi” sa” ma’ na"wih’ jmi ngo’
kyah' hndh’, Dio ga'mi‘jiih’ hndh” ko~jgh” kyaah’
Cristo. Ga’kooy' dséy' kih' 1a°jé” dso’kye~ jnén".
14 Ga'millaay” go"te” 1d7jé" he™ ma” hnii” jnén’,
he” ga’hldadh™ jne” kih' ley. Joh” dsoo” sa™ ma’
bdah~ jne’. Pero Dio ga’jmee” ta” koo” he™ ja-,
ld’koo™ he™ ga’hooy' dsoh” hma~cru™ ba”. 15 Hi"
ga’jmda’ Dio ta” koo” 1d7jéé” hi~ laa’ ta’ jush™ hi~
chaa™ gyuwuh', ga'mi’kwayh' kih' hi~ he” chané&’
la‘jéé". Ga'liyh' ga’lla’dsééy’ kyaah” he™ ga’juu’
Cristo dsoh” hma~cru™.

Mo“so” jmad’ jndn' nuwh™ ma gyuh”

16 Kih' he"ja~™ ba’ na~, ni” jaa~ sa” wa’ kye~
kwaat™ ha~ 14" kuh~huh” hndh” ni” kih' he~ sa”
jmeeh™ hndh” jmii’ he™ tééy' jmeey o0 sa” jmeeh”
hndh” jush™ kih' 18~ ma” heeh’ sih™ o kih' jmii’
he” teeh™ dsa™ dsé'. 17L&"jé" he” ma“gyuh~ ja-,
koo™ ga'mi‘jndd~ miih™ ha~ 1" la' kih' ju'dsoo’
he” ja~ga’ja'. Pero Cristo ba’ he” hi~ laa' ma‘'ra”
ju'dsoo” ja~. 18 Hi" leh” ba” hndh” jfieeh' chermah’

mi~teh® hndh” kih' Cristo. He ja~ ta” kwa™ hnéh’
jwé' kih' ni” jaa™ hi~ jfiuuh' he™ ja~ kyah' hnéh".
Dsa~ he’, jméa~ hiiii” hwaa” pero he~ jmee” bih'
ja~ hi” jmeey” jush™ kih' dngele ka“ldh". Hi™ jayh’
cha” he” ma~jééy” he™ gwa” gyush'. Hi™ jmaay~
hiliiy” jggyh' kyaah  huw'dsé™ kih'dsa™ tajmah’ba’".
19Hi~ he’, sa” laa’ koo™ kyaah’ Cristo hi~ kye™ né&’
jndn’. Pero ld‘jaa™ ld7jaa” jne’ na”ku™ na chah’
jne” kyaah” Cristo, laa’ jne” 1d’koo™ jaa™ dsa~ ba".
Lajweé’ja™,téé'jne’be”he” kwa Dio mah'dsangg'
jne’ta” chané’.

20He™ ma~laah'hndh” koo™ kyaah’ Cristo, he ja~
la' 18°koo~ he~ ga“juuh' hndh” ko jgh” kyaayh’
mah' mo“so” na’jndd” hnah” kih' nush” ma-gyuh~
he™ cha™ jmi"gyusu la”. He7ja” mo’so” cha™ he~
kih'he™ jmeeh' hndh” he' kih' nush™ja~, 2114° koo~
jah” dsa™: “Ta” kooh” he™ na~, ta~ kuh™ he™ na-,
ta” soogh” he” na”.” 22 He™ lla” ba’ 1d7jé" he™ ja~
jee”koo’jmee” jne’. Hi" 1d7jé" nuuh™ ja™, he™ ga’lla’
dsa” jmi gyuwu” ba’ ja~ 1d'koo~ 1a' huw'dsé™ kiyh'.
23 Heh' nush™ ja~, dsoo” ba’ mi~jnda~ 1a’koo™ he”
kye™ huw'dsé™ llu'. Jééh” kyaah” he™ ja~, jmee” dsa”
14"koo™ he™ hnaayh~ Dio, hi” jmaay~ hiiii” hwaa’
hi” heeyh™ hiiiiy” wii” ka’lah”. Pero ni” miih~ sa”
jmad’ jnédn’ nush™ ja~ mah' 144" jne” kih' he™ hee’
dsé'jmi ngo’jnén’.

1 L& Nu' he” ma-la7jiih® hndh” kyaah” Cristo,
he ja~ kye™ hndh” huw'dsé™ kih' he™ cha™ jee” oo™
ya‘jwii', jee” gya' Cristo jwoo' ra~lluu’ kih' Dio.
2 Wa’ lle' hoh” hndh” he™ cha™ gyush' ba’, mo™to”

hnooh™ ga’ hndh” he™ cha™ jmi"gyuu™ la™. 3Jééh’,
ma na-juu ba” hndh” kih' jmi~gywu™ la” hi” chaa”
ba’hnih” ko jgh” kyaah’ Cristo jee” gya' Dio ma’ke”
na hméd” he” ja~ jndn' jmii’ na'. 4 Pero wara”
ga’la’jnaad” Cristo hi~ jmee” chaa™ jne, ma’ja”
1a"jnéda” jne’ tg~-jléé" fih' ko~jgh” kyaayh'.

Wa’ ben’ ld“jé* he™ hliih' mah' dsa’nggn' kyaah’
he~ llu'ba’

5 He"ja~ tu' hndh” 1a7jé" he™ hliih' he™ jmeeh~
hnédh” jmi"gyus la”. Hndh” dsa mé” dsa fiueh™ ta”
kaah™ wa” hi~ cha™ hi-, ta” mi“sah' hnah” hiiaah’,
ta” jmee” hndh” he™ ngii” jmi ngo' kyah' hnah” ni”
he~ ga” jyoh” he™ hee” hoh” hndh”. Ta™ hnooh~
hnéh” leh” hndh” 147jé" he™ ga’ cha™. Jééh" la"koo~
he” ja~ ba’laa' dio kyaah' hndh” chermah’jmeeh"
hndh”1d5ja". 6 Kih' he™ hliih' na™ gwa” ya~jéé' dsé’
Dio kyaah” hi~ chaah™. 7L&"jé" he” na™ ga’jmeeh’
hndh’1d°koh”ma’tddh"hnih”jaa’. 8Perona'mo’to”
jmee” hndh"1d7jé" he™ la™: he™ ya~jéé' hoh” hnéah’,
he™ llee” hnédh’, he™ hfiaa™ hoh” hnah” kyaah’ dsa,
he~ hlééh’ hndh” wii” kih' dsa”, he™ hlééh’ hnah”
juu' hlith". 9 Ta™ juu' kih' dsa“kyaah” hnah’, jééh”
majfiuuh” hndh” kih' 147é" he™ ma’ jmeeh™ hnéh’
jaa’. 10Hi" ga’lggh hndh”jmeeh'he™1lu'ba’. He ja~
la'1a°koo™ he™ ma~kyeh' hndh” hmiih~ hméé’. Hi"
ngoo' dsa~la"hméé” hndh” koo~ jmii’ koo™ jmii’ kih'
he” mi~téé' hndh” cha"ga'miih™ mah' leeh” hnédh’
1d°koo™ laa' hi~ ga’jmdd’ jne’. 11 Hih" hi~ laa’ koo~
kyaah’ Cristo sa” cha™ he™ jmee' chermah’ laay’
judiu, o sa”laay'judiu, cher'mah’ gawih” jmi ngo’
kiyh' o sa” ga“wih’, chermah’ laay' jaa~ hi~ sa”

kyuuh™ 0 jaa™ hi~ chaa™ wy’, chermah’ na"hnééy’
jmeey'ta’kih'dsa” o cher'mah’sa”na"hnééy’. Koo~
ba’ he™ kyee” kih'jee’14%jé". Cristo ba’he” hi~ jggh'
kih'jee’147jéé", hi~ he” ba hi~ cheh'kyaah’jne".

12 He"ja~ go~taah” hndh” 14"koo™ lle* kih' hi~
nalleeh” kyaa' Dio. Jééh” ma na jngéé' jne’
hi* hnddy' jne’ cha miih~. He"ja~ wa’ 1a™fiih’
hoh” hndh” kih' dsa"kyaah” hndh’, wa’ llu' hoh’
hnéh” kyaayh’, ta” jmda~ hnah” hflaah' kaah’, jmee’
hndh” hwaah” kyaah” dsa“kyaah’, hi” jmee” hndh’
jeh™ hoh” hndh” kyaayh’. 13 Kwééh' hoh” hnah”
kih' dsa“kyaah” hnéh”. Cher'mah’ chaa™ jaa™ hi-
ga hlddh~ kyah' hnah’, kii' hndh” hoh” kiyh'. Hi"
jmee”hnédh”jgh™ hoh” hndh” kih'dsa“kyaah’, ja"ba’
1d4°koo ™~ ga“jmee’ Jesusjgh~ dsé'kyaah’jne’. 14Koo"~
ba'he~ kyee kih'jee’'ld"jé". He” hnaah™ hnih” ggh'
hnédh”. Jééh"he” hnda'jne’ gghn'la"tda” jne’jmeen’
147jé" he™ lle* kih'.

15Kwa ' hndh”jwé'jmee’ Dio hii'tii’jee’kih'1a"jéé"
hndh”. Jééh” ga'tééyh' hndh” mah' go'taah” hnah”
hii” tii" kyah' hndh” 1a°1lu’ he™ laah' hndh” koo™ ba’
jee’1a"jéé” hnah’. Hi" hngg' kwah' hndh” tithmaah’
kih' Dio. 16 Wa"j&” juu' kih' Cristo na"hfiaa' la7jéé"
kyaah” hndh’. Hi" kyaah’ cha miih™ huw'dsé™ 1lu’,
mi'téé' hndh” dsa kyaah” hi® hlééh” hnih” ka-lah".
Hi" kwa” hndh” tthmaah” kih' Dsa"jggh' jnédn" jee’
hdh~ hnédh” kiyh' kyaah” salmo, kyaah” himno,
kyaah’su”he” kwa™jmille”. 17Hi" ga“1d"jé" ba he”
jmeeh™ hndh’, cher'mah’la’ kyaah’juu’, cher'mah’
jmeeh™ hnéh” ta’, ja~ jmeeh™ hndh” 1d°hih~ kih'
Jesus Dsa~jggh' jnin' hi- kwa” hndh” tihmaah’ kih'

Dio, ta’la” kiyh'.

Hngg' dsa'tooh’ jne’ kwee™ kyaah’ ggh'jne’

18 Hndh” dsa mé” hi~ chaa™ dsa fiuzh™ kyaa’,
jmeeh~ hndh” he' kiyh', 14°koo™ hngg' Dsa~jggh’
jnan’.

19 Hndh” dsa fiueh™ hi~ chaa™ dsa'mé” kyaa’,
wa’ la"hnaah™ hndh” dsa mé” kyaah' hnah’, ta”
jmeeyh’.

20Hn&h" hi~laa’' chih~, hngg' nuuh' hndh” mada™
kih'maa'tda kyaah' hnéh’, jééh”1d7ja™ ba’ tih~ dsé’
Dsa”jggh'jnén".

21Hnédh"hi~laa'cho'jmii~ chih~, ta*jmeeh hnéh’
chih~ kyaah' ga'ngéé” jwéé' mah' sa” la'meeh"
dséy".

22Hnéah”" hi~ tddh” jmee” ta” kih' dsa”, nua™ hnah”
la7jé" mada” he” jmeey kyah'hndh”. Hi"ja ma’la”
ta’ko7jiih' tddyh’ jééy", 1d’koo™ jmee” hi~ hngg' ja’
llu' kyaah’ dsa”. Hngg' kyeh’ hndh” koo™ néé' ba’
huw'dsé™ hi” hngg' gah® hndh” Dio. 23 Ga’la’jé” ba’
he” jmeeh' hnih’, jmee” hndh” la’kaa™ tuh“hoh’
hnéh’. La’koo™ he™ jmeeh™ hndh”ta’kih' Dsa~jggh'
jnén’, ja~ ma’la” kih' dsa” ta’jmah’. 24 Ma fieh’
ba’ hndh” he™ hitah® hndh” heeh” hnah” kih' Cristo
Dsa“jggh' jndn. Jééh” hi~ he” mi“hmaah' kyah'
hndh” 14" 1lu’ he” jmeeh™ hndh” ta’he' kiyh'. 25 Hi"
kih'hi~ jmee” ga’he™ hliih', hyoyh™ ka~1dh" 14"koo"~
te' he™ hliih' he™ jmeey” ja~. Jééh” sa” jéé~ Dio hee”
laa'dsa".

1Chermah’tddh hi~ jmee” ta’kyah' hndh’, jmee’
hndh” kiyh' 1d8°koo~ lle* kih', ta® jmeeyh’. Jééh’,
ma-fieh” ba” hnah’, ja ba” ldja- chaa™ dsa juw’
hndh”hi~ gya' gyuuh' jmi-gyuu™.

2Ta” hwaa hndh” ngii hndh” kih' Dio. Ngii’ hndh’
kiyh' tdd” hi® kwa’ hndh” t‘thmaah” kiyh'. 3 Ngii’
hndh” kyaa' jnddh' mah' nd' Dsa"jggh' jnén’ jwé'
kwa’jnaah’'juu'kiyh’. Mah'mi’jnda’'jnaah' juu'kih'
Cristo he” ma’na"hmé&a’jaa'. Jéeh” kwaat™ kih'juu’
na- hdidn neh'fie' la”. 4 Ngii’ hndh” kih' Dio mah'
kwan'juu' na"hfiaa' 1a7jéé™ 14" koo™ lle kih'.

5 Hngg' cha™ huw'dsé™ llu' kyah' hndh” 18~ ma’
tddh’hndh”kyaah hi~ sa”ma~heeh™ juu'kih'Jesus.
Hlééh hnih" na'ld cha™ jmii. 6Jee’llah™ hndh” juu’
kyaayh’, hlééh” hnih” kyaah” juu' llu’' jmah’ ba” hi
kyaah” juu' he™ toh™ llu' kiyh'. Hi" hngg' kyuuh~
hnidh”ha™ 14" jeeh’ hndh”juu' kih'l47jaa™ 1a“jaa™.

Ga hih' Paa’juu' kih' dsa™ kyaay'

7@gh'jne’ Tiquico hi~ hnda” jne’, dsoo' dsa“jmee”
juu' kyah' hndh” ha- 14" la' kin™. Ma'ra” he™ mi~te'
bih' kyaah” ta’ kiyh' he~ jmeey” ta” kih' Dsa"jggh'
jndn’ ko~jgh” kyaah” jna”. 8 He ja~ chee” jnih” jee’
tddh’ hndh” mah' nuuh' hndh” ha™ 18" tegh’ jndah’
jee’la”, he™ 1d"ja” jéé” hoh” hnéh’. 9 Dsooy' kyaah’
Onésimo, gghn' hi~ hnda” jne’, hi- mi~te' kyaah’ta’
kiyh'. Hi" laay' dsa"gooh” hndh’. L& ™uu” hi~ he’
ngéé'juu' kyah' hndh” 147 jé"ha-1a"la'jee’la".

10 Aristarco hi~ hdd neh'fie' ko jgh” kyaah’
jnd” jee’ la-, jmeey” Dio kyah' hndh” hi” l1d%ja~
ka~ldh” Marco hi~ laa'jaa™ ba’ma~hyaa’ ta"gyauh’

kyaay'kyaah’Bernabé. Ma jwééhn' hnéh”jda'ha-
14" jmeeh' hndh” wara™ ga’lloo' Marco. He ja~
chermah’ ga’llooy' jee’ na~, ja~ heeh' hnih” llu'".
11Hi" 1a%ja" Jesus hi~ chee™ Justo, jmee” Dio kyah'
hndh”. La‘jéé” hi~ he” laa’' judiu. Sa” chaa™ ga’
jhiah”judiu jee’kih'la"jéé" hi~ kwa be kin"jwé” jee’
chaa™ jne” kih' Dio. Ta’la” kih' hi~ he’, jmee” jéé-
dsén".

12 Epafra hi~ laa' dsa"gooh” hndh” jmee” Dio
kyah' hndh’. Hi" jmeey” ta’he' kih' Cristo ka~lah".
La’jé" jiih~ kway™ be” ngiiy” kyah' hndh” mah' wa’
cha™ be” kyah' hndh” tdd” hi® mah' ma nalluuh'
hndh” jmeeh' hndh” 147j¢" he~ tih~ dsé' Dio.
13 Jmeen” ju'dsoo” kiyh', he™ lle' dséy ' hndh’
cha miih™ hi® 1d°kye~ kih' ggh' jne” hi~ tdah’
Laodicea, kyaah” hi~ tddh” Hierdpoli. 14 Té'mé~
hi~ chee™ Luca hi~ hnda” jne’, jmeey” Dio kyah'
hnédh” hi"ld"ja” jmee” Dema ka~lah".

15 Hi" jmee” hndh” Dio kih' ggh' jne” hi~ tddh’
Laodicea hi” kih' Ninfa ka~1dh", kyaah'14"jéé" ggh'
jne” hi~ dsa"fiee” chameh™ kiyh'. 16 Ma ngéé”
ma~heh™ hndh” juu' he” ma~siin' kyah' hndh” la-,
ta” jmee” hndh” hfiaa~ hoh’, ja~ cheeh™ ka’ldh’
juu' la” kih' ggh' jne” hi~ tddh” Laodicea mah'
héy' ka'lah” jee’ oo™. Hi" 1ldja” héh' hndh” he”
ma-siin' kiyh' wara™ ga’cheeyh™ ta” kyah' hnah’.
17Hi" chiih” Arquipo wa’” kway” be” mi~tey' ta’ he”
ma na-hfiaay jmeey' kih' Dsa~jggh' jnén".

18 Jn&” Paa’ ma~siin' miih~ jee” ga*dsaa’ juu' la”
kyaah’goon”. Dsooh™ hoh” hndh”jnd” hdan nehfie
. Wa’mi~jad’ Dio 1a"jé¢" hnéh". Wa'la'la%ja".

